
Mae'r llyfryn hwn yn ymwneud â gofal a thriniaeth i blant o dan 5 oed sy'n chwydu ac sydd â dolur rhydd a achoswyd gan lid y coluddion yn y GIG yng Nghymru a Lloegr. Mae’n egluro’r canllawiau (cyngor) gan NICE (y Sefydliad Cenedlaethol dros Iechyd a Rhagoriaeth Glinigol). Fe'i hysgrifennwyd ar gyfer rhieni, teuluoedd a gofalwyr plant sy'n chwydu ac sydd â dolur rhydd ond gallai hefyd fod yn ddefnyddiol i unrhyw un sydd â diddordeb yn y cyflwr. 

Nod y llyfryn yw eich helpu i ddeall yr opsiynau gofal a thriniaeth a ddylai fod ar gael yn y GIG. Mae'n disgrifio dolur rhydd a chwydu'n fras, ond dylai eich gweithiwr gofal iechyd proffesiynol drafod hyn gyda chi. Mae enghreifftiau o gwestiynau y gallech eu gofyn ar dudalen 7 i’ch helpu gyda hyn. Gallwch gael rhagor o wybodaeth gan y sefydliadau a restrir ar dudalen 9. 

Mae'r cyngor yng nghanllaw NICE yn cynnwys gofalu am blant o dan 5 oed sydd â dolur rhydd sy'n para hyd at bythefnos, gyda chwydu neu hebddo. 

Gofalu am eich plentyn

Dylai triniaeth a gofal eich plentyn ystyried anghenion a dewisiadau personol eich plentyn a'ch teulu. Mae gennych yr hawl i gael eich hysbysu'n llawn ac i wneud penderfyniadau mewn partneriaeth â thîm gofal iechyd eich plentyn. I helpu gyda hyn, dylai tîm gofal iechyd eich plentyn roi gwybodaeth i chi (ac i'ch plentyn lle y bo hynny'n briodol) sy'n ddealladwy ac sy’n berthnasol i’ch amgylchiadau chi a'ch plentyn. Dylai pob gweithiwr gofal iechyd proffesiynol eich trin chi a'ch plentyn â pharch, sensitifrwydd a dealltwriaeth, ac egluro dolur rhydd a chwydu a'r ffordd o'i reoli mewn modd syml a chlir.

Dylai’r wybodaeth a gewch gan dîm gofal iechyd eich plentyn gynnwys manylion am fanteision a risgiau posibl triniaethau penodol. Gallwch chi a'ch plentyn ofyn unrhyw gwestiynau a ddymunwch a gallwch newid eich meddwl wrth i driniaeth eich plentyn fynd rhagddi neu wrth i gyflwr eich plentyn neu eich amgylchiadau newid. Mae eich dewis chi o ran cael triniaeth benodol yn bwysig a dylai eich tîm gofal iechyd gefnogi eich dewis o driniaeth lle y bo hynny'n bosibl.

Mewn argyfwng, os na ellir cysylltu â'r sawl sydd â chyfrifoldeb rhiant
dros blentyn, gall gweithwyr gofal iechyd proffesiynol benderfynu darparu'r driniaeth sydd ei hangen ar unwaith er lles y plentyn.
 

Dylai triniaeth a gofal eich plentyn, a'r wybodaeth a gewch amdanynt, ystyried unrhyw anghenion crefyddol, ethnig neu ddiwylliannol a allai fod gennych. Dylent hefyd ystyried unrhyw ffactorau ychwanegol, fel anableddau corfforol neu ddysgu, problemau gyda’r golwg neu’r clyw, neu anawsterau o ran darllen neu siarad Cymraeg neu Saesneg. Dylai tîm gofal iechyd eich plentyn allu trefnu cyfieithydd neu eiriolwr (rhywun sy'n eich cynorthwyo i fynegi eich barn) os oes angen.

Dolur rhydd a chwydu

Fel arfer achosir dolur rhydd mewn plant ifanc gan haint yn y coluddyn a elwir yn llid y coluddion. Fel arfer mae gan blant sydd â llid y coluddion garthion rhydd neu ddyfriog a gallant chwydu hefyd. Gellir dal yr haint gan bobl eraill a gall effeithio ar blant sydd wedi bod dramor yn ddiweddar. Yn ystod llid y coluddion mae hylendid bwyd da yn bwysig er mwyn atal yr haint rhag lledaenu (gweler ‘Atal llid y coluddion rhag lledaenu’ ar dudalen 8).

Mae'r rhan fwyaf o blant sydd â llid y coluddion yn gwella'n gyflym heb driniaeth a gellir gofalu amdanynt yn ddiogel gartref. Fodd bynnag, gall achosion difrifol o ddolur rhydd a chwydu arwain at ddadhydradu, sef pan nad oes gan y corff ddigon o ddŵr neu'r cydbwysedd cywir o halwynau i gyflawni ei swyddogaethau arferol. Yn aml mae plant sydd wedi dadhydradu yn teimlo ac yn edrych yn sâl, ac os bydd y dadhydradu’n ddifrifol, gall fod yn beryglus. Mae dadhydradu yn fwy tebygol o ddigwydd mewn babanod ifanc, ac mewn plant nad ydynt wedi gallu yfed digon yn ystod eu salwch neu sydd wedi cael achos difrifol o ddolur rhydd a chwydu. 

Rhai o symptomau dadhydradu yw: 

· teimlo'n sâl 

· bod yn anarferol o flin neu swrth 

· pasio llai o wrin na'r arfer.

Fel arfer mae dolur rhydd yn para rhwng 5 a 7 diwrnod ac yn y rhan fwyaf o blant bydd yn gwella ymhen pythefnos. Yn aml mae chwydu yn para rhwng 1 a 2 ddiwrnod ac yn y rhan fwyaf o blant bydd yn gwella o fewn tri diwrnod. Dylech geisio cyngor gan weithiwr gofal iechyd proffesiynol os bydd symptomau eich plentyn yn cymryd mwy o amser i wella, neu os bydd yn datblygu unrhyw rai o'r symptomau dadhydradu a restrir uchod. 

Cysylltu â gweithiwr gofal iechyd proffesiynol

Os byddwch yn cysylltu â gweithiwr gofal iechyd proffesiynol dros y ffôn, dylai ofyn cwestiynau am symptomau eich plentyn. Bydd hyn yn ei helpu i benderfynu a oes angen i'ch plentyn weld rhywun wyneb yn wyneb. Efallai y bydd angen galw ambiwlans os bydd y gweithiwr gofal iechyd proffesiynol o'r farn bod eich plentyn yn ddifrifol wael, ond mae hyn yn anghyffredin.

Os byddwch yn gweld gweithiwr gofal iechyd proffesiynol wyneb yn wyneb, dylai archwilio eich plentyn i weld a yw wedi dadhydradu a gwneud yn siŵr nad oes ganddo unrhyw salwch difrifol. Er enghraifft, byddant yn cadw llygad am bethau megis prinder anadl, gwddf anystwyth, ffontanel wedi chwyddo mewn baban, brech nad yw'n gwynnu (hynny yw, brech nad yw'n diflannu wrth bwyso gwydr yn erbyn y croen), neu chwŷd bustlaidd (gwyrdd). Os oes gan eich plentyn unrhyw un o'r symptomau hyn, dylech eu crybwyll wrth y gweithiwr iechyd proffesiynol pan fyddwch yn ei weld neu pan fyddwch yn disgrifio symptomau eich plentyn dros y ffôn. 

Dylai eich gweithiwr gofal iechyd proffesiynol egluro sut i ddweud a yw salwch eich plentyn yn gwaethygu, a threfnu i chi siarad ag ef neu ddod i'w weld eto os oes angen. 

Bydd eich gweithiwr gofal iechyd proffesiynol yn argymell y ffordd orau o drin eich plentyn yn seiliedig ar eich disgrifiad, ac archwiliad os byddwch yn ei weld wyneb yn wyneb. O bryd i'w gilydd, gall ofyn am samplau carthion neu waed ar gyfer profion.  

Ni ddylid cynnig meddyginiaethau sy'n lleddfu symptomau dolur rhydd (‘gwrth-ddiarëig’) i'ch plentyn. Mewn achosion prin, gall eich gweithiwr gofal iechyd proffesiynol roi gwrthfiotigau i'ch plentyn ar bresgripsiwn. 

Atal a thrin achosion o ddadhydradu

Os oes gan eich plentyn lid y coluddion ond nad yw wedi dadhydradu, rhowch fwyd iddo yn ôl yr arfer (er enghraifft, llaeth y fron) a chynigiwch ddiodydd yn rheolaidd. Ni ddylid annog sudd ffrwythau a diodydd swigod oherwydd gallant waethygu dolur rhydd. Gall eich gweithiwr gofal iechyd proffesiynol argymell eich bod yn rhoi hylif arbennig i'ch plentyn a elwir yn hydoddiant halen ail-hydradu geneuol (a elwir yn hydoddiant ORS weithiau) i'w atal rhag dadhydradu. Gwneir hydoddiant halen ail-hydradu geneuol o bowdr a dim ond gan fferyllfeydd y gellir ei gael. Caiff ei wneud o ddŵr, siwgr a halwynau mewn meintiau penodol. Mae'n helpu i ddisodli'r dŵr a'r halwynau a gollir o'r corff drwy ddolur rhydd a chwydu - gelwir hyn yn ail-hydradu.

Os yw eich plentyn wedi dadhydradu, gellir ei drin fel arfer drwy roi hydoddiant halen ail-hydradu geneuol iddo bob yn dipyn dros gyfnod o tua phedair awr. Dylai eich gweithiwr gofal iechyd proffesiynol egluro sut i ddefnyddio'r hydoddiant. Yn ystod y cyfnod hwn, os yw eich plentyn yn cael ei fwydo ar y fron, dylid parhau i wneud hyn; fel arall, ni ddylech roi unrhyw ddiodydd eraill i'ch plentyn oni fydd eich gweithiwr gofal iechyd proffesiynol yn dweud wrthych yn benodol ei fod yn iawn gwneud hynny. Ni ddylai eich plentyn fwyta bwyd solid hyd nes y bydd wedi ail-hydradu. 

Mae llawer o blant yn chwydu ychydig pan fyddant yn dechrau yfed yr hydoddiant halen ail-hydradu geneuol. Fodd bynnag, os bydd eich plentyn yn parhau i chwydu neu os na fydd yn yfed yr hydoddiant, dylech gysylltu â'ch gweithiwr gofal iechyd proffesiynol. Os caiff eich plentyn ei drin mewn ysbyty ac mae hyn yn digwydd, efallai y bydd angen rhoi'r hydoddiant iddo drwy bibell a roddir drwy'r trwyn i'r stumog. 

	Cwestiynau y gallech fod am eu gofyn i dîm gofal iechyd eich plentyn

· Faint o hydoddiant halen ail-hydradu geneuol y dylwn ei roi i'm plentyn, a pha mor aml y dylwn ei roi?

· Pa mor hir y dylwn barhau i roi'r hydoddiant i'm plentyn?

· Beth y dylwn ei wneud os na fydd fy mhlentyn yn yfed yr hydoddiant? 

· Beth y dylwn ei wneud os bydd fy mhlentyn yn chwydu ar ôl yfed yr hydoddiant?

· Pryd a sut y dylwn ofyn am ragor o help i'm plentyn?


Gofalu am eich plentyn ar ôl ail-hydradu

Unwaith y bydd eich plentyn wedi ail-hydradu, mae'n bwysig ei fod yn bwyta'n dda i'w helpu i wella. Gall ddechrau bwyta bwyd solid ar unwaith, a dylid ei annog i yfed digon o'i hylifau arferol. Dylai hyn gynnwys bwydydd llaeth y fron a llaeth arall, ond dylech osgoi rhoi sudd ffrwythau neu ddiodydd swigod i'ch plentyn hyd nes bod y dolur rhydd wedi gwella. Gall eich gweithiwr gofal iechyd proffesiynol hefyd argymell bod eich plentyn yn yfed hydoddiant halen ail-hydradu geneuol ar ôl pob pwl o ddolur rhydd. 
Achosion difrifol o ddadhydradu a sioc

Mewn amgylchiadau prin, gall dadhydradu fod mor ddifrifol fel ei fod yn arwain at gyflwr a elwir yn sioc. Mae hyn yn golygu bod llif gwaed gwael i feinwe'r corff. Os bydd hyn yn digwydd, bydd eich plentyn yn ymddangos yn ddifrifol wael (er enghraifft, gall fod yn gysglyd, fod â chroen gwelw neu frith, neu fod â thraed a dwylo oer). Fel arfer gellir atal sioc, ond os bydd yn digwydd neu os bydd gweithiwr gofal iechyd proffesiynol o'r farn y gall ddigwydd, bydd angen i'ch plentyn fynd i ysbyty a chael hylif drwy beiriant diferu i mewn i wythïen. 

Atal llid y coluddion rhag lledaenu

Dylai eich gweithiwr gofal iechyd proffesiynol ddweud y canlynol wrthych: 

y ffordd bwysicaf o atal llid y coluddion rhag lledaenu yw golchi dwylo gyda sebon (hylif os yn bosibl) mewn dŵr cynnes sy'n rhedeg, a'u sychu'n ofalus wedi hynny

· dylech chi a/neu eich plentyn olchi eich dwylo ar ôl mynd i'r toiled, newid cewynnau, a chyn cyffwrdd â bwyd

ni ddylid rhannu tyweli a ddefnyddir gan blant sydd â llid y coluddion 

· ni ddylai eich plentyn fynd i'r ysgol nac unrhyw gyfleuster gofal plant arall, ond gall ddychwelyd 48 awr ar ôl y pwl olaf o ddolur rhydd neu chwydu

· ni ddylai eich plentyn nofio mewn pyllau nofio am bythefnos ar ôl i'r dolur rhydd wella.

Rhagor o wybodaeth

Gall NHS Choices (www.nhsdirect.wales.nhs.uk) fod yn fan da i gael gwybod mwy. 
Efallai y gall eich gwasanaeth cyngor a chysylltiadau cleifion (a elwir yn 'PALS' fel arfer) lleol roi cyngor a chymorth pellach i chi. Dylech hefyd gysylltu â PALS os nad ydych yn fodlon ar y driniaeth a gynigir i'ch plentyn, ond dylech drafod gofal eich plentyn ag aelod o'ch tîm gofal iechyd yn gyntaf. Os na all eich PALS lleol eich helpu, dylent eich cyfeirio at eich gwasanaeth eiriolaeth cwynion annibynnol lleol.

	NICE

Mae NICE yn llunio canllawiau (cyngor) i’r GIG ynglŷn ag atal, canfod a thrin cyflyrau meddygol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried y dystiolaeth sydd ar gael am y cyflwr a'r triniaethau, barn cleifion a gofalwyr a phrofiadau meddygon, nyrsys a gweithwyr gofal iechyd proffesiynol eraill. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut mae’n gwneud penderfyniadau, ewch i www.nice.org.uk/aboutguidance
Mae'r llyfryn hwn a fersiynau eraill o'r canllaw hwn sydd wedi'u targedu at weithwyr gofal iechyd proffesiynol ar gael yn www.nice.org.uk/CG84. Mae'r fersiynau ar gyfer gweithwyr gofal iechyd proffesiynol yn cynnwys gwybodaeth fanylach am y gofal a'r driniaeth y dylid eu cynnig i'ch plentyn. 

Mae gan wefan NICE wasanaeth darllen sgrin a elwir yn Browsealoud, sy'n eich galluogi i wrando ar ein canllawiau. Cliciwch ar logo Browsealoud ar wefan NICE i ddefnyddio'r gwasanaeth hwn.
Rydym yn annog y GIG a sefydliadau gwirfoddol i ddefnyddio testun o'r llyfryn hwn yn eu gwybodaeth eu hunain am ddolur rhydd a chwydu mewn plant.

Dyddiad cyhoeddi: Ebrill 2009


Deall canllawiau NICE


Gwybodaeth i bobl sy’n defnyddio gwasanaethau’r GIG





Mae ‘canllawiau clinigol’ NICE yn rhoi cyngor i’r GIG ar ofalu am bobl sydd â chyflyrau neu glefydau penodol a’r triniaethau y dylent eu cael. 





Os credwch nad yw gofal eich plentyn yn cyfateb i'r hyn a ddisgrifir yn y llyfryn hwn, siaradwch ag aelod �o dîm gofal iechyd eich plentyn drafod y rhain gyda chi yn gyntaf.





Efallai na fydd rhai triniaethau yn addas i'ch plentyn, yn dibynnu ar �yr union amgylchiadau. Os oes gennych gwestiynau am y triniaethau a'r opsiynau penodol a gaiff eu trafod yn y llyfryn hwn, siaradwch ag aelod o dîm gofal iechyd eich plentyn.

